
Suġġett: Impetu mġedded għas-Sħubija Afrika-UE 

- Konklużjonijiet tal-Kunsill (19 ta' Ġunju 2017) 
  

Id-delegazzjonijiet isibu mehmużin il-konklużjonijiet tal-Kunsill dwar impetu mġedded għas-

Sħubija bejn l-Afrika u l-UE kif adottata fit-3551 laqgħa tal-Kunsill fid-19 ta' Ġunju 2017.  

ANNESS 

Konklużjonijiet tal-Kunsill dwar impetu mġedded għas-Sħubija Afrika-UE 

1. Bħala ġirien qrib xulxin, l-Ewropa u l-Afrika jaqsmu ġejjieni komuni u l-2017 hija sena 

importanti għas-sħubija tagħhom. It-tnejn li huma għandhom ħafna x'jiggwadanjaw minn 

żieda fir-rabtiet politiċi u ekonomiċi ulterjuri. Il-Kunsill jilqa' b'sodisfazzjon l-iskambju 

reċenti ta' fehmiet mal-President tal-Kummissjoni tal-Unjoni Afrikana (UA) waqt iż-żjara 

tiegħu fl-istituzzjonijiet tal-UE u jistenna b'interess li jaħdem mill-qrib mas-sħab Afrikani bi 

tħejjija għall-Ħames Summit, li jkun ambizzjuż u ta' suċċess, u li ser isir f'Abidjan fid-29 u t-

30 ta' Novembru 2017. 

2. L-UE hija impenjata li tibni fuq ir-riżultati diġà miksuba minn din is-sħubija. Hija tenfasizza 

l-importanza ta' relazzjoni ugwali, sostenibbli u ta' benefiċċju reċiproku mal-Afrika fi spirtu 

ta' sjieda u responsabbiltà kondiviża, li tibni fuq l-Istrateġija Konġunta Afrika UE stabbilita fl-

2007 u ggwidata minn oqfsa politiċi żviluppati minn dakinhar, b'mod partikolari l-Aġenda 

2030 tan-NU, il-Ftehim ta' Pariġi tal-2015 dwar it-tibdil tal-klima, l-Aġenda 2063 tal-Unjoni 

Afrikana, kif ukoll l-Istrateġija Globali tal-UE u l-Kunsens Ewropew ġdid għall-Iżvilupp.  

3. L-UE u l-Istati Membri tagħha huma s-sieħeb ewlieni tal-Afrika fl-oqsma tal-investiment 

barrani, il-kummerċ, il-post minn fejn joriġinaw ir-rimessi, l-iżvilupp u l-assistenza 

umanitarja, u s-sigurtà u d-difiża. L-UE għandha l-għan li tibqa' s-sieħeb ewlieni tal-Afrika 

f'dawk l-oqsma u lil hinn: is-suċċessur tal-Ftehim ta' Cotonou ser ikun strument importanti 

għar-relazzjoni wara l-2020, u s-Summit li jmiss jista' jkun opportunità għal riflessjoni fuq ir-

relazzjonijiet Ewropej-Afrikani f'dak il-kuntest. 

4. Il-Komunikazzjoni Konġunta “Sħubija Afrika-UE: impetu imġedded” hija kontribut 

importanti għat-tnedija tat-tħejjijiet tas-Summit. Skont il-proposta tagħha, l-aġenda tas-

Summit tista' tiġi strutturata madwar il-bini ta' stati u soċjetajiet aktar reżiljenti u l-ħolqien ta' 

aktar impjiegi u impjiegi aħjar, speċjalment għaż-żgħażagħ. L-UE u l-Istati Membri tagħha 

huma impenjati li jikkontribwixxu azzjonijiet konkreti fil-livell kontinentali, reġjonali u dak 

nazzjonali biex tiġi implimentata l-azzjoni konġunta 'l quddiem maqbula fis-Summit. 

5. Biex jinkisbu r-riżultati ta' din l-aġenda ambizzjuża tenħtieġ relazzjoni politika tassew 

strateġika u ugwali mal-Afrika. L-UE ssegwi tliet objettivi politiċi interrelatati: 

- impenn reċiproku aktar b'saħħtu, inkluż dwar kwistjonijiet ta' governanza globali, 

permezz ta' interazzjoni politika frekwenti u aktar kuntatti bejn il-persuni, kif ukoll 

kooperazzjoni akbar fix-xena internazzjonali, abbażi ta' pożizzjonijiet komuni, valuri u 

interessi kondiviżi; 

- sigurtà, kemm fuq l-art kif ukoll fuq il-baħar, u l-ġlieda kontra theddid transnazzjonali 

bħall-kummerċ illegali tal-armi, it-traffikar u l-kuntrabandu, it-terroriżmu u l-piraterija, 

bħala investiment fis-sigurtà taż-żewġ kontinenti; 

- żvilupp sostenibbli, inklużiv u li jiffavorixxi l-ambjent fl-Afrika, bil-ħolqien ta' aktar 

impjiegi u impjiegi aħjar fil-kontinent u l-isfruttar tal-opportunitajiet li joffri kemm 

għall-Afrika u l-Ewropa. 

6. It-tema ċentrali tas-Summit “ninvestu fiż-żgħażagħ” ser tippermetti lill-Afrika u lill-UE biex 

isaħħu is-sħubija b'mod konġunt u biex jindirizzaw id-dinamiċi demografiċi sabiex jintlaħqu 

aħjar l-aspirazzjonijiet u t-tamiet tal-ġenerazzjonijiet futuri Ewropej u Afrikani. F'din il-ħidma 

kollha fil-proċess globali li jwassal għas-Summit kif ukoll waqt is-Summit innifsu huwa 

kruċjali li jkun hemm assoċjazzjoni mill-qrib maż-żgħażagħ u li l-attenzjoni tkun fuqhom. L-

UE tippromwovi l-inklużjoni ekonomika u politika tagħhom. 

7. L-UE tenfasizza r-rwol tal-kooperazzjoni reġjonali u subreġjonali, li tipprovdi l-elementi 

kostitwenti għall-isforzi ta' integrazzjoni pan-Afrikani kemm għall-objettivi politiċi ta' sigurtà 

u l-ġlieda kontra t-theddidiet transfruntieri kif ukoll għall-iżvilupp ekonomiku u soċjali. Barra 

minn hekk, il-Kunsill jissottolinja r-rwol importanti tal-awtoritajiet lokali u l-

organizzazzjonijiet tas-soċjetà ċivili biex jitwettqu l-objettivi kondiviżi. 

8. Il-paċi u s-sigurtà ser jibqgħu fiċ-ċentru tal-kooperazzjoni tal-UE mas-sħab Afrikani, inkluż l-

UA u l-Komunitajiet Ekonomiċi Reġjonali. L-UE tistenna b'interess l-opportunità biex 

issaħħaħ u ġġedded din is-sħubija fis-Summit li jmiss, inkluż permezz ta' kooperazzjoni eqreb 

bejn in-NU, l-UA u l-UE. Biex jiġu kkomplementati u ffaċilitati l-isforzi Afrikani, aħna 

nappoġġaw it-tisħiħ tal-kapaċità tal-Istati u l-organizzazzjonijiet Afrikani, partikolarment 

permezz tal-Arkitettura Afrikana għall-Paċi u s-Sigurtà (APSA) u billi l-istrumenti tal-UE 

isiru aktar flessibbli, reattivi u adattati aħjar biex jappoġġaw l-isforzi (pereżempju t-Tisħiħ tal-

Kapaċitajiet b'Appoġġ għas-Sigurtà u l-Iżvilupp). B'kont meħud tal-appoġġ finanzjarju 

kontinwu tal-UE li ilu li ġie stabbilit permezz tal-Fond għall-Paċi fl-Afrika, l-UE tistenna 

b'interess u tilqa' l-ħidma li għaddejja biex jiżdied il-finanzjament Afrikan għall-paċi u s-

sigurtà. 

9. Filwaqt li tfakkar fir-rabta intima bejn is-sigurtà, il-governanza tajba, is-sigurtà alimentari u 

nutrizzjonali, il-klima u l-iżvilupp sostenibbli, l-UE ttenni l-impenn tagħha li żżomm u 

ssaħħaħ l-appoġġ tagħha għad-demokrazija u l-promozzjoni tad-drittijiet tal-bniedem u l-istat 

tad-dritt. Ir-rwol tan-nisa fil-ħidma fir-rigward tal-paċi u s-sigurtà huwa essenzjali. L-UE 

tenfasizza li beħsiebha tippromwovi governanza responsabbli, trasparenti u risponsiva, 

partikolarment permezz tat-tħaddim sħiħ tal-Arkitettura tal-Governanza Afrikana (AGA) u r-

rabta stretta tagħha mal-APSA u inkluż bit-tisħiħ tal-kunfidenza fil-proċessi demokratiċi 

permezz ta' kooperazzjoni msaħħa dwar l-appoġġ Elettorali, u permezz ta' għodda ta' 

governanza elettronika.  

10. Sabiex jiġi implimentat il-Ftehim ta' Pariġi, l-objettivi tiegħu għall-mitigazzjoni tat-tibdil fil-

klima u l-adattament għalih, u biex jiġu ġġestiti aħjar ir-riżorsi naturali, ser ikollha tissaħħaħ 

is-sħubija Ewropea u Afrikana. Din is-sħubija ser tkun essenzjali biex tittejjeb ir-reżiljenza 

għad-degradazzjoni ambjentali u l-kriżijiet umanitarji aggravati mill-impatt tat-tibdil fil-klima 

fil-livelli kollha. Tali ħidma għandha tibni fuq l-impenn riaffermat bejn l-UE u l-UA li 

jkompli l-indirizzar tal-effetti negattivi tat-tibdil fil-klima fuq is-saħħa tal-bniedem u tal-

bhejjem, l-ekosistemi naturali u impatti soċjali u ekonomiċi oħra li jheddu l-kisbiet tagħna fl-

iżvilupp bħala komunità globali.  

11. Il-Kunsill jissottolinja li soċjetajiet reżiljenti huma soċjetajiet inklużivi b'ugwaljanza bejn in-

nisa u l-irġiel u bl-inklużjoni ta' persuni f'sitwazzjoni vulnerabbli bħala prinċipji fundamentali 

għall-istabilità u l-iżvilupp tagħhom inkluż permezz ta' parteċipazzjoni ndaqs fil-proċessi 

deċiżjonali. L-UE tissottolinja l-ħtieġa ta' sforzi ulterjuri sabiex tiġi eliminata l-vjolenza 

abbażi tas-sess. Hija tissottolinja l-importanza li tissaħħaħ ir-reżiljenza tal-individwi u l-

komunitajiet kontra s-sejħa tal-estremiżmu vjolenti u r-radikalizzazzjoni, inkluż permezz tat-

trawwim tat-tolleranza reliġjuża u tad-djalogu interreliġjuż.  

12. Il-Kunsill jibqa' impenjat favur il-promozzjoni, il-protezzjoni u t-twettiq tad-drittijiet tal-

bniedem kollha u favur l-implimentazzjoni sħiħa u effettiva tal-Pjattaforma ta' Azzjoni ta' 

Beijing u l-Programm ta' Azzjoni tal-ICPD u l-eżiti tal-konferenzi għar-rieżami tagħhom u, 

f'dan il-kuntest, jibqa' impenjat favur is-saħħa u d-drittijiet sesswali u riproduttivi (SRHR). 

B'kont meħud ta' dan, il-Kunsill jirriafferma l-impenn tal-UE favur il-promozzjoni, il-

protezzjoni u t-twettiq tad-dritt tal-individwi kollha li jkollhom kontroll sħiħ fuq, u jiddeċiedu 

b'mod liberu u responsabbli dwar, kwistjonijiet marbutin mas-sesswalità u s-saħħa sesswali u 

riproduttiva tagħhom, filwaqt li jkunu ħielsa mid-diskriminazzjoni, il-koerċizzjoni u l-

vjolenza. Il-Kunsill jisħaq ukoll fuq il-ħtieġa għal aċċess universali għal informazzjoni u 

edukazzjoni komprensivi, ta' kwalità u affordabbli dwar is-saħħa sesswali u riproduttiva, 

inkluża edukazzjoni komprensiva dwar is-sesswalità, u servizzi tal-kura tas-saħħa. 

13. Waqt li jfakkar fil-konklużjonijiet tal-Kunsill Ewropew, b'mod partikolari dawk ta' 

Ottubru 2016, il-Kunsill jenfasizza l-interess komuni fil-kooperazzjoni dwar il-ġestjoni tal-

migrazzjoni u l-mobbiltà fid-dawl tal-impatt ekonomiku, soċjali u dak relatat mas-sigurtà bejn 

il-kontinenti tagħna u fi ħdanhom. Huwa jtenni l-impenn tiegħu b'rabta mal-oqfsa ta' politika 

eżistenti li jiggwidaw il-kooperazzjoni bejn l-UE u l-Afrika f'dan ir-rigward filwaqt li jiġu 

rrispettati l-kompetenzi tal-UE u dawk nazzjonali, u jfakkar ukoll fil-potenzjali li 

jirrappreżentaw id-dijaspori Afrikani u Ewropej. Filwaqt li jittieħed kont tad-djalogu u l-

kooperazzjoni kontinwi tal-UE mas-sħab Afrikani dwar il-migrazzjoni u l-mobbiltà fi spirtu 

ta' sħubija, inkluż permezz tal-Pjan ta' Azzjoni konġunt tal-Belt Valletta, il-Kunsill jappoġġa 

b'mod sħiħ l-impenn skont l-approċċ olistiku tal-Qafas ta' Sħubija li għandu l-għan li 

jimmassimizza s-sinerġiji u jagħmel użu sħiħ u komprensiv mill-politiki, l-istrumenti u l-

għodod kollha rilevanti tal-UE, inkluż l-iżvilupp u l-kummerċ. Il-Kunsill jissottolinja l-ħtieġa 

għal adeżjoni politika kontinwa u miżjuda mill-partijiet kollha sabiex jiġu ġġestiti flussi 

migratorji fl-aspetti kollha tagħhom, jiġu indirizzati l-isfidi transfruntieri relatati, jitkompla x-

xogħol fil-livell nazzjonali rigward il-migrazzjoni u l-mobilità regolari, jissalvaw il-ħajjiet tal-

bnedmin, tiġi żgurata l-protezzjoni, jiġu indirizzati l-kawżi ewlenin u tiġi evitata u skoraġġuta 

l-migrazzjoni irregolari, tittejjeb il-kooperazzjoni fuq ir-ritorn, ir-riammissjoni u r-

riintegrazzjoni sostenibbli, u jiġu indirizzati l-vulnerabilitajiet tal-persuni soġġetti għal 

spostamenti sfurzati. Il-Kunsill jappella għal soluzzjonijiet globali taħt il-qafas ġenerali tad-

Dikjarazzjoni ta' New York għar-Refuġjati u l-Migranti, u jisħaq ukoll fuq l-importanza tal-

kooperazzjoni mill-qrib u tal-involviment konġunt bejn l-UE u l-Afrika bil-ħsieb li l-Patt 

Globali dwar il-Migrazzjoni u l-Patt Globali dwar ir-Refuġjati jiġu ffinalizzati sal-2018. 

14. Bħala sieħba għal żmien twil fil-qasam tal-edukazzjoni, l-UE tenfasizza l-importanza li 

jiżdied l-investimenti fl-edukazzjoni u t-taħriġ ta' kwalità inklużivi fil-livelli kollha. Il-bniet u 

n-nisa b'mod partikolari jrid ikollhom il-ħiliet biex jissodisfaw ir-rekwiżiti tas-suq tax-xogħol. 

Barra minn hekk, jeħtieġ li tingħata attenzjoni speċjali li jingħataw opportunitajiet indaqs. 

Tali investimenti jridu jsiru matul iċ-ċiklu tal-edukazzjoni mill-interventi bikrija fil-livell 

primarju għall-inizjattivi vokazzjonali u terzjarji kkomplementati mill-forniment ta' servizzi 

essenzjali ewlenin, b'mod partikolari n-nutrizzjoni, biex jiġi massimizzat il-potenzjal ta' 

popolazzjonijiet kbar ta' żgħażagħ. 

15. Il-Kunsill jilqa' l-proposti inizjali għal azzjonijiet iffukati fuq ''aktar impjiegi u impjiegi 

aħjar'', filwaqt li jissottolinja li dan jinvolvi l-ħidma ma' gvernijiet fil-livelli kollha u mas-

settur privat biex jissaħħu l-intraprenditorija, l-investiment u d-diversifikazzjoni ekonomika. 

L-UE tappoġġa bil-qawwa l-immodernizzar u l-investiment fl-immodernizzar tal-agrikoltura 

u l-agronegozju Afrikani, inkluż fil-produtturi tal-ikel fuq skala żgħira, b'mod partikolari il-

bdiewa nisa u l-operaturi tal-biedja mill-familja. Hija tappoġġa wkoll l-ekonomija blu inkluż 

is-sajd, kif ukoll l-iżvilupp teknoloġiku b'mod partikolari fis-settur tal-ICT. Dawk is-setturi 

kollha għandhom rwol ewlieni fil-ħolqien tal-impjiegi, u jikkontribwixxu għall-iżvilupp ta' 

Afrika li jaspiraw għalih l-pajjiżi tagħha. Id-djalogu soċjali mtejjeb u r-relazzjonijiet 

industrijali sodi biex jiġu żgurati xogħol deċenti u impjiegi ta' kwalità jikkontribwixxu b'mod 

sinifikanti għal aktar ugwaljanza, l-ugwaljanza bejn in-nisa u l-irġiel u t-tkabbir sostenibbli 

inklużiv. L-UE ser tibqa' tippromwovi l-governanza tajba fil-qasam ekonomiku, b'mod 

partikolari fil-ġestjoni tal-finanzi pubbliċi, inkluż il-mobilizzazzjoni ta' riżorsi domestiċi, u 

tar-riżorsi naturali. 

16. Il-Kunsill jinkoraġġixxi u jappoġġa t-titjib fl-ambjenti tan-negozju lokali Afrikani, anki 

permezz ta' oqfsa regolatorji trasparenti u li jiffavorixxu l-investiment, u jaqbel li jissaħħu l-

isforzi li jixprunaw l-investiment responsabbli u sostenibbli fil-kontinent, b'mod partikolari 

permezz tal-Pjan ta' Investiment Estern Ewropew propost; li jitrawmu relazzjonijiet ta' 

kummerċ u negozju bejn l-Ewropa u l-Afrika, inkluż permezz tat-twettiq tal-potenzjal tal-

Ftehimiet ta' Sħubija Ekonomika (FSE); u jappoġġa l-ambizzjonijiet tal-Afrika biex tassew 

jinbena suq intra-Afrikan permezz ta' Żona Kontinentali ta' Kummerċ Ħieles. 

17. L-Afrika u l-Ewropa t-tnejn issottolinjaw il-prijorità li jirrappreżenta l-aċċess għall-enerġija 

sostenibbli għat-tkabbir ekonomiku u l-iżvilupp sostenibbli u inklużivi. Il-Kunsill ikompli 

jappoġġa l-isforzi biex jiġi xprunat l-investiment pubbliku u privat fl-enerġija rinnovabbli, 

inkluż bl-appoġġ tal-Inizjattiva tal-Afrika għal Enerġija Rinnovabbli (AREI), u jiġu 

approfonditi l-alleanzi strateġiċi u l-kollaborazzjoni fis-settur.  

18. L-UE tilqa' b'sodisfazzjon l-attenzjoni speċjali mogħtija lill-Afrika fl-2017, b'mod partikolari 

l-ħidma ta' outreach mal-Afrika min-naħa tal-G7 u l-Inizjattiva ta' Sħubija mal-Afrika tal-G20 

taħt il-Presidenza Taljana u dik Ġermaniża. L-UE u l-Istati Membri tagħha ser jaħdmu 

flimkien mill-qrib mal-UA u l-Istati Membri tagħha biex ikomplu jirfinaw l-inizjattivi 

konkreti għas-Summit f'dawn l-oqsma kollha ta' interess komuni għaż-żewġ kontinenti, 

f'sinerġija ma' inizjattivi bilaterali kif ukoll multilaterali. 

 


